
Skraćenice 

EE Energijska efikasnost 

FBiH Federacija Bosne i Hercegovine 

FMPU Federalno ministarstvo prostornog uređenja 

GHG Gasovi sa efektom staklene bašte 

KCUS Klinički centar Univerziteta u Sarajevu 

KGH Klimatizacija, grijanje i hlađenje 

NTS Netehnički sažetak 

OIE Obnovljivi izvori energije 

PUZS Plan uključivanja zainteresiranih strana 

1 Uvod 

Kontekst. Evropska banka za obnovu i razvoj (EBRD) razmatra mogućnost davanja kreditnih sredstava 

Federalnom ministarstvu prostornog uređenja (FMPU ili Ministarstvo) s ciljem podrške u poboljšanju energijske 

efikasnosti (EE) u javnim zgradama širom Federacije Bosne i Hercegovine (FBiH) (Projekat). Projekat će obuhvatiti 

javne zgrade različite namjene, među kojima su administrativne i zdravstvene ustanove, kroz sprovođenje mjera 

energijske efikasnosti usmjerenih na unapređenje energijskih performansi, te smanjenje potrošnje energije i 

emisija gasova s efektom staklene bašte. 

Zgrade obuhvaćene Projektom. Projekat obuhvata ukupno 61 javnu zgradu koje se nalaze na teritoriji devet 

kantona i 16 općina. Na sljedećoj slici prikazana je geografska raspodjela zgrada obuhvaćenih Projektom. 

 

Planirane mjere. Projekat će obuhvatiti mjere EE (kao što su toplotna izolacija spoljašnjih zidova, zamjena 

vanjske stolarije i sl.) i dodatne mjere koje nisu direktno vezane za EE (ugradnja solarnih panela, adaptacija 

zgrada, rekonstrukcija i rehabilitacija kanalizacione mreže i sl.). Detaljan opis Projekta, zajedno sa kompletnom 

listom svih planiranih mjera, dat je u narednom poglavlju. 

Implementacija Projekta. FMPU je implementator Projekta. Kao nadležno resorno ministarstvo, FMPU ima 

ovlaštenja u oblasti prostornog planiranja, koja obuhvata, između ostalog, unapređenje, poticanje i nadzor nad 

primjenom mjera EE u javnim zgradama. Zgrade obuhvaćene ovim Projektom su u vlasništvu FBiH, a odluke o 

njihovoj izgradnji ili obnovi donosi FMPU. 

Dozvole i saglasnosti. Planirane mjere EE provodit će se nakon dobijanja saglasnosti od nadležnih općinskih 

organa. Implementacija ne zahtijeva izradu sveobuhvatne projektne dokumentacije niti složenu proceduru 

izdavanja dozvola, nego se provodi podnošenjem zahtjeva s opisom predloženih mjera EE, nakon čega slijedi 

izdavanje saglasnosti. 

Kategorizacija. Projekat je svrstan u kategoriju “B”1 u skladu sa Okolišnom i društvenom politikom EBRD-a iz 

2019. godine. 

 

1 Projekat EBRD-a se svrstava u kategoriju B kada su njegovi potencijalni okolinski i/ili društveni utjecaji obično specifični za lokaciju i/ili se 

mogu lako identificirati i riješiti primjenom efikasnih mjera ublažavanja. 

Ovaj dokument predstavlja Netehnički sažetak (NTS) procjene utjecaja na okoliš i društvo, provedene za potrebe 

Projekta u periodu april-juli 2025. NTS pruža pregled Projekta napisan jasnim i razumljivim jezikom; obuhvata 

kontekst i opis Projekta, relevantni zakonski okvir, identificirane utjecaje na okoliš i društvo zajedno s 

odgovarajućim mjerama ublažavanja kako bi se postigla usklađenost s EBRD Politikom zaštite okoliša i društva iz 

2019. godine, kao i zahtjeve za objavljivanje i komunikaciju u okviru Projekta. Ovaj NTS, zajedno s Planom 

uključivanja zainteresiranih strana (PUZS), čini sastavni dio paketa dokumentacije koja se objavljuje. 

2 Kratak opis Projekta 

Zgrade obuhvaćene Projektom. U nastavku je dat pregled svih zgrada uključenih u Projekat. 

Tabela 1: Lista zgrada u sklopu Projekta energijske efikasnosti 

Grad/Općina Javna zgrada 

Fojnica 1. Ustanova za socijalno zbrinjavanje i zdravstvenu njegu – Drin, Kuća 4 
2. Ustanova za socijalno zbrinjavanje i zdravstvenu njegu – Drin, Kuća 5 
3. Ustanova za socijalno zbrinjavanje i zdravstvenu njegu – Drin, Kuća 8 
4. Ustanova za socijalno zbrinjavanje i zdravstvenu njegu – Drin, Odjel A 

Goražde 5. Porezna ispostava Goražde 

6. Federalni zavod za penzijsko i invalidsko osiguranje – Administrativna služba 
za Bosansko-podrinjski kanton sa sjedištem u Goraždu 

Hadžići 7. Ustanova za socijalno zbrinjavanje, zdravstvenu njegu, odgoj i obrazovanje – 
Pazarić, Centar za obrazovanje i osposobljavanje 

8. Ustanova za socijalno zbrinjavanje, zdravstvenu njegu, odgoj i obrazovanje – 
Pazarić, Administrativna zgrada 

Livno 9. Agencija za privatizaciju Hercegbosanskog kantona 

Mostar 10. Sveučilišna klinička bolnica Mostar – Klinika za pedijatriju 

11. Sjedište Federalnog zavoda za penzijsko i invalidsko osiguranje – Mostar 

12. Union banka Mostar 

13. Kazneno-popravni zavod Mostar 

14. Vlada Federacije Bosne i Hercegovine sa sjedištem u Mostaru 

Odžak 15. Porezna ispostava Odžak 

Orašje 16. Kazneno-popravni zavod Orašje – Nova upravna zgrada 

17. Kazneno-popravni zavod Orašje – Stara upravna zgrada 

18. Odgojno-popravni zavod Orašje – Zgrada 4 

19. Odgojno-popravni zavod Orašje – Zgrada 5 

Posušje 20. Porezna ispostava Posušje 

Prozor-Rama 21. Porezna ispostava Prozor – Rama 

Sarajevo 22. Klinički centar Univerziteta u Sarajevu – Organizacijska jedinica za 
naučnoistraživački rad i stručni razvoj (K-022) 

23. Klinički centar Univerziteta u Sarajevu – Klinika za onkologiju (K-024) 

24. Klinički centar Univerziteta u Sarajevu – Stara klinika za radiologiju (K-026) 

25. Klinički centar Univerziteta u Sarajevu – Klinika za III internu medicinu – 
kardiologija 

26. Klinički centar Univerziteta u Sarajevu – Klinika za infektivne bolesti 

27. Klinički centar Univerziteta u Sarajevu – Klinika za nefrologiju 

28. Klinički centar Univerziteta u Sarajevu – Uprava 

29. Klinički centar Univerziteta u Sarajevu – Tehnički i ekonomski sektor 

30. Klinički centar Univerziteta u Sarajevu – Stara hirurška jedinica 

31. Klinički centar Univerziteta u Sarajevu – Tehnički sektor (K-2) 

32. Klinički centar Univerziteta u Sarajevu – Dijagnostika i poliklinika (K-28) 

33. Klinički centar Univerziteta u Sarajevu – Centralni medicinski blok (K-31) 

34. Porezna uprava Federacije Bosne i Hercegovine 

35. Federalno ministarstvo kulture i sporta 

36. Dom Policije Sarajevo 

37. Zavod za transfuzijsku medicinu Federacije Bosne i Hercegovine 

38. Vlada Federacije Bosne i Hercegovine 

39. Federalni zavod za zapošljavanje 

40. Centar za edukaciju sudija i tužilaca u FBiH 

Grad/Općina Javna zgrada 

Široki Brijeg 41. Federalni zavod za penzijsko i invalidsko osiguranje – Administrativna služba 
za Zapadnohercegovački kanton sa sjedištem u Ljubuškom, Podružnica Široki 
Brijeg 

Stolac 42. Porezna ispostava Stolac 

Tomislavgrad 43. Porezna ispostava Tomislavgrad 

Travnik 44. Federalni zavod za penzijsko i invalidsko osiguranje – Administrativna služba 
za Srednjobosanski kanton sa sjedištem u Travniku 

Tuzla 45. Univerzitetski klinički centar Tuzla – Kuća za roditelje djece u hospicijskom 
tretmanu 

46. Univerzitetski klinički centar Tuzla – Klinika za psihijatriju 

47. Univerzitetski klinički centar Tuzla – Jedinica za zajedničke usluge „Plava 
baraka“ 

48. Kazneno-popravni zavod Tuzla – Glavna zgrada 

49. Kazneno-popravni zavod Tuzla – Kozlovac, odvojena zgrada 

50. Ministarstvo finansija Tuzlanskog kantona 

Zenica 51. Kazneno-popravni zavod Zenica – Paviljon 2 

52. Kazneno-popravni zavod Zenica – Paviljon 3 

53. Kazneno-popravni zavod Zenica – Paviljon 4 

54. Kazneno-popravni zavod Zenica – Paviljon 5 

55. Kazneno-popravni zavod Zenica – Paviljon 6 

56. Kazneno-popravni zavod Zenica – Paviljon 7 

57. Kazneno-popravni zavod Zenica – Paviljon 8 

58. Kazneno-popravni zavod Zenica – Radionica i obrazovna ustanova 

59. Kazneno-popravni zavod Zenica – Nova upravna zgrada 

60. Kazneno-popravni zavod Zenica – Stara upravna zgrada 

61. Porezna uprava Federacije Bosne i Hercegovine - Kantonalni porezni ured 
Zenica 

 

Planirane mjere. Mjere EE će biti usmjerene na poboljšanje termičkih karakteristika zgrada, unapređenje 

sistema klimatizacije, grijanja i hlađenja, zamjena rasvjete, te povećanje ukupne energijske efikasnosti. Mjere EE 

su prikazane u nastavku. 

Tabela 2: Predložene mjere EE 

 

Toplotna izolacija vanjskih zidova 

odnosi se na postavljanje izolacionih materijala na 
vanjske zidove zgrade kako bi se smanjio gubitak 

topline zimi i dobitak topline ljeti čime se poboljšava 
EE i udobnost. 

Toplotna izolacija plafona prema potkrovlju 

 odnosi se na dodavanje izolacionih materijala 
iznad plafona zadnjeg sprata kako bi se smanjio 
gubitak topline kroz krov, poboljšala unutrašnja 

termička udobnost i smanjila potrošnja energije za 
grijanje i hlađenje. 

Zamjena postojećih vanjskih prozora i vrata 

podrazumijeva ugradnju novih, energijski učinkovitih 
prozora i vrata kako bi se smanjio gubitak topline, 
poboljšala nepropusnost zraka, povećala termička 
udobnost i smanjila potrošnja energije za grijanje i 

hlađenje. 

Poboljšanje efikasnosti sistema klimatizacije, 
grijanja i hlađenja (KGH) – zamjena kotla  

podrazumijeva zamjenu zastarjelih ili neefikasnih 
kotlova modernim, energijski učinkovitim 

modelima radi smanjenja potrošnje energije, 
smanjenja emisije stakleničkih gasova i poboljšanja 

ukupne učinkovitosti sistema grijanja. 
 

 

Poboljšanje efikasnosti KGH sistema – zamjena 
termostatskih ventila 

 odnosi se na ugradnju učinkovitijih termostatskih 
ventila na radijatorima radi bolje kontrole 

temperature, smanjenja nepotrebnog grijanja i 
poboljšanja ukupne energijske efikasnosti i udobnosti 

korisnika. 

Zamjena sistema rasvjete 

podrazumijeva zamjenu zastarjelih rasvjetnih tijela 
energijski učinkovitim rješenjima, poput LED 

tehnologije, radi smanjenja potrošnje električne 
energije, smanjenja troškova održavanja i 

poboljšanja kvaliteta osvjetljenja.  

 

Projekat također obuhvata niz dodatnih mjera uključujući mjere za primjenu obnovljivih izvora energije (OIE), 

kako je prikazano u nastavku. 

Tabela 3: Dodatne mjere 

 

Radovi na unutrašnjem uređenju zgrade  

obuhvataju sanaciju oštećenih unutrašnjih elemenata, 
poput podova, zidova i plafona, s ciljem poboljšanja 
uslova boravka i produženja vijeka trajanja objekta. 

Radovi uključuju zamjenu ili popravku dotrajalih 
materijala, uklanjanje vlage, farbanje i druge 

građevinske zahvate u unutrašnjosti samog objekta. 



Projekat energijske efikasnosti u javnim zgradama u FBiH                                                                       Netehnički sažetak 
 

8 

 

Radovi na vanjskom uređenju zgrade 

obuhvataju popravke i unapređenje vanjske 
ovojnice objekta, uključujući sanaciju fasadne 
žbuke, zamjenu ili popravku oluka, zamjenu 

krovnog pokrivača i druge vanjske elemente, s 
ciljem zaštite zgrade od vremenskih nepogoda i 

dugoročnog očuvanja njene strukture. 
 

 

Instalacija solarnih panela  

odnosi se na postavljanje fotonaponskih sistema na 
krov ili drugu odgovarajuću površinu objekta, s ciljem 
proizvodnje električne energije iz obnovljivih izvora i 
smanjenja potrošnje iz elektrodistributivne mreže. 

Rekonstrukcija i rehabilitacija kanalizacione 
mreže 

podrazumijeva zamjenu oštećenih ili degradiranih 
dijelova sistema i poboljšanje njegove kapaciteta i 
funkcionalnosti radi sprečavanja prodora vlage i 

otpadnih voda u strukturu zgrade čime se štiti 
objekat i osigurava dugoročna efikasnost i 

održivost planiranih mjera EE. 
 

 

Tabela 4: Rješenja zasnovana na prirodi predložena za razmatranje 

Rješenja zasnovana na prirodi (NbS) 

mjere koje uključuju elemente zasnovane na prirodi 
radi jačanja otpornosti na klimatske promjene, pri 

čemu se rješavaju pitanja termoregulacije i 
ublažavanja posljedica ekstremnih vremenskih 

uvjeta u skladu sa Strategijom EU za zelenu 
infrastrukturu.  

 

Raspored izvođenja građevinskih radova. Planirani radovi neće zahtijevati privremeno preseljenje korisnika, 
osoblja ili pacijenata. Svi radovi će se izvoditi dok objekti budu u funkciji, prema faznim ili lokalizovanim 
planovima implementacije, u skladu sa standardnom praksom primijenjenom u sličnim projektima EE u regionu. 
Radovi su planirani tako da budu usklađeni s radom svake pojedinačne ustanove kako bi se osigurao kontinuitet 
usluga i ometanje uobičajenih aktivnosti svelo na najmanju moguću mjeru. Za određene objekte, posebno one 
koji pružaju stalnu zdravstvenu ili socijalnu njegu, bit će potrebna dodatna koordinacija aktivnosti. Kako bi se 
spriječilo ometanje ključnih usluga ili zaštitila dobrobit ranjivih grupa, izvođači će biti obavezni pažljivo planirati 
redoslijed i dinamiku izvođenja radova. Predstavnici navedenih ustanova trebaju aktivno učestvovati u  
odobravanju rasporeda izvođenja radova kako bi se osigurala usklađenost s operativnim potrebama ustanove. 

Dobrobiti projekta. Očekuje se da će implementacija Projekta donijeti niz okolišnih i društvenih koristi: 

1. Smanjenje potrošnje energije i emisije gasova sa efektom staklene bašte (eng. Green House Gasses - 
GHG): Uvođenje mjera EE smanjit će potrošnju energije, što će rezultirati nižom emisijom GHG i 
smanjenim operativnim troškovima. Ublažavanje klimatskih promjena dodatno će se podržati 
smanjenjem upotrebe fosilnih goriva kroz zamjenu kotlova. 

2. Poboljšan vanjski izgled zgrada: Rekonstrukcija vanjske ovojnice zgrada doprinosi boljem vizualnom 
dojmu u okolini uklanjanjem vidljivih oštećenja i znakova propadanja. Ovo pomaže održavanju urednog 
izgleda izgrađene sredine i smanjenju vizualnog utjecaja zapuštenih javnih zgrada, posebno na 
istaknutim ili frekventnim lokacijama. 

3. Poboljšana otpornost krova i uklanjanje azbesta: Izolacija krovova pomaže u smanjenju rizika od jakih 
vjetrova, budući da su predstavnici nekih zgrada prijavili oštećenja starih krovova. Zamjena degradiranih 
materijala trajnijim alternativama i primjena modernih sistema pričvršćivanja značajno povećava 
otpornost na vjetar, smanjujući rizik od podizanja ili pomjeranja dijelova krova. Također, hidroizolacija 
rješava probleme prodiranja vode uzrokovane jakim padavinama, što je u većini zgrada čest problem. 
Zamjena krovnih materijala uključuje i uklanjanje postojećih valovitih azbest-cementnih ploča, koje 
predstavljaju značajnu zdravstvenu opasnost. Ovo ne samo da poboljšava sigurnost i trajnost zgrada, 
već osigurava i usklađenost sa zdravstvenim propisima, doprinoseći zdravijem okruženju za korisnike i 
radnike. 

4. Poboljšana stabilnost sistema upravljanja otpadnim vodama: Unapređenjem hidrotehničkih 
instalacija u Kliničkom centru Univerziteta u Sarajevu osigurat će se efikasnije i stabilnije prikupljanje i 
odvođenje otpadnih voda putem kanalizacione mreže. Time će se poboljšati pouzdanost sistema, 
smanjiti rizik od zagušenja te doprinijeti višem nivou higijene i operativne efikasnosti unutar objekta. 

5. Poboljšani uslovi boravka u zatvorenom prostoru: Poboljšana izolacija ovojnice zgrada te zamjena 
prozora i vrata doprinose većoj udobnosti u zatvorenom prostoru, jer smanjuju pregrijavanje tokom 
toplijih perioda i gubitke topline u zimskim mjesecima, čime se povećava otpornost zgrada na 
promjenjive klimatske uslove. U poređenju s postojećim stanjem, ove mjere značajno unapređuju 
termalni komfor (udobnost) u zgradama. Rekonstrukcija unutrašnjih prostora doprinosi poboljšanju 
zdravstvenih i sigurnosnih uvjeta u zgradama uklanjanjem oštećenih materijala, rješavanjem problema 
vlage i plijesni te smanjenjem rizika od povreda. Ovo poboljšanje ima poseban značaj za ranjive grupe 
korisnika u medicinskim i socijalnim ustanovama, gdje su čisti, sigurni i pristupačni prostori ključni za 
njihovu dobrobit. 

6. Promocija obnovljive energije i svijesti o održivosti: Ugradnja solarnih panela pokazuje jasnu 
predanost obnovljivoj energiji, podiže svijest o praksama održivosti i potiče širu prihvaćenost čistih 
energijskih tehnologija među osobljem, korisnicima usluga i lokalnom zajednicom. 

7. Uvođenje rješenja zasnovanih na prirodi za poboljšanje upotrebljivosti vanjskih prostora i smanjenje 
emisije GHG: Integracija rješenja zasnovanih na prirodi doprinosi smanjenju emisije GHG i jačanju 
ekološke održivosti. Za korisnike zgrada, posebno ranjive grupe poput djece, pacijenata i korisnika 
socijalnih ustanova, rješenja zasnovana na prirodi poboljšavaju kvalitet vanjskog okruženja, 
omogućavaju ugodnije i funkcionalnije zelene površine, pospješuju mentalno i fizičko zdravlje te potiču 
boravak u zdravijem, prirodom bogatom okruženju. 

8. Podrška nacionalnim ciljevima u oblasti klime i energije: Unapređenje EE doprinosi postizanju ciljeva 
definisanih u NECP-u i Strategiji obnove zgrada u FBiH do 2050. godine. 

  



Projekat energijske efikasnosti u javnim zgradama u FBiH                                                                       Netehnički sažetak 
 

10 

 

3 Okolišni i društveni utjecaji/rizici i mjere ublažavanja 

Kako bi se učinkovito upravljalo utvrđenim rizicima i utjecajima u fazi izvođenja radova, izvođači će razviti i 

provesti Plan upravljanja okolišnim i društvenim pitanjima tokom izgradnje  (nadovezujući se na već izrađen 

Plan upravljanja okolišnim i društvenim pitanjima), a koji će  obuhvatiti: (i) Plan upravljanja građevinskim 

otpadom, uključujući upravljanje otpadom koji sadrži azbest, (ii) Plan upravljanja saobraćajem , (iii) Plan zaštite 

na radu, (iv) Plan pripravnosti i odgovora u vanrednim situacijama. 

U nastavku je dat sažetak potencijalnih okolišnih i društvenih utjecaja i rizika, nakon čega su opisane mjere 

kojima će se ublažiti utjecaji i rizici. . FMPU će nadzirati provedbu propisanih mjera. 

o Biodiverzitet: Pojedine zgrade sadrže neiskorištene tavanske prostore koji povremeno mogu služiti kao 

sklonište za ptice ili šišmiše. Ovo je posebno važno jer je Projektom planirana obnova krovova na zgradama. 

Aktivnost ptica ili šišmiša zabilježena je u nekoliko zgrada obuhvaćenih Projektom, međutim, nije potvrđeno 

prisustvo gnijezda niti stalnih kolonija. Još jedan potencijalni utjecaj na biodiverzitet može se pojaviti tokom 

primjene rješenja zasnovanih na prirodi, ukoliko dođe do unošenja stranih ili invazivnih biljnih vrsta. Takva 

situacija može nastati zbog nedostatka stručnog nadzora ili ograničenog nivoa informiranosti prilikom 

odabira biljnih vrsta za vanjsko uređenje. 

Radi sprječavanja negativnih utjecaja na biodiverzitet, Projektom se predviđa primjena niza preventivnih 

mjera. Prije početka građevinskih radova, bit će angažovan kvalifikovan ekspert sa iskustvom u radu sa 

pticama i šišmišima, koji će izvršiti pregled svih tavanskih prostora. U slučajevima kada se identifikuju 

zaštićene vrste, izvođač će se konsultovati sa federalnim inspektorom za zaštitu prirode i ekspertom za 

strogo zaštićene i zaštićene vrste radi dobijanja uputstava i, po potrebi, zvaničnog odobrenja za bezbjedno 

premještanje. Svako premještanje provodit će eksperti pod nadzorom, isključivo izvan kritičnih perioda 

gniježđenja ptica i boravka šišmiša u skloništima. Posebna pažnja će se posvetiti uklanjanju krovnih 

crijepova, što će se vršiti ručno, uz provjeru prisustva slijepih miševa. Također, sve aktivnosti koje se odnose 

na pejzažno uređenje u okviru Projekta podrazumijevat će isključivo upotrebu autohtonih biljnih vrsta dok 

će se upotreba invazivnih vrsta izbjegavati. 

 

o Tlo: Planirani radovi ne uključuju zemljane radove, poput kopanja ili iskopavanja. Budući da će se koristiti 

samo laka mehanizacija, poput miksera, kompresora i pumpi, ne očekuje se rizik od zbijanja tla. Teža 

oprema, poput silosa za suhi malter, bit će postavljena na čvrstim površinama, te se ne predviđa direktan 

utjecaj na tlo. Izuzetak predstavljaju zemljani radovi u okviru rekonstrukcije i sanacije kanalizacione mreže 

u 11 objekata Kliničkog centra Univerziteta u Sarajevu (KCUS), gdje upotreba teže mehanizacije može 

uzrokovati lokaliziranu degradaciju tla i izmjene u strukturi tla. Takvi radovi mogu dovesti do nestabilnosti 

podloge, pomjeranja tla i povećane erozije na površinama pod utjecajem radova, dok teža mehanizacija 

može dodatno zbiti tlo, smanjiti vodopropusnost i izmijeniti prirodne obrasce oticanja površinskih voda. 

Opasne materije poput ulja, goriva ili maziva neće se koristiti na lokaciji tokom građevinskih radova, a 

mašine koje koriste ulja za rad se neće servisirati na samom gradilištu. Tokom zemljanih radova u KCUS, teža 

mehanizacija povećava rizik od akcidentnog curenja ulja; međutim, mašine koriste ulja koja nije potrebno 

mijenjati ni dolijevati tokom radova, što značajno smanjuje mogućnost takvih pojava. Ipak, određeni 

građevinski materijali, poput fasadnih boja i ljepila koji se često skladište u plastičnim posudama, mogu 

sadržavati rastvarače. Ako se njima ne rukuje i ako se ne skladište pravilno, postoji manji rizik od prosipanja, 

što može dovesti do lokalnog onečišćenja tla. Slično tome, curenje ulja iz neispravne mehanizacije ili 

neadekvatno odlaganje opasnog otpada, uključujući otpadna goriva i materijale koji sadrže azbest, također 

može predstavljati rizik. 

Iako su ovakvi incidenti malo vjerovatni, a količine opasnih materija male, primijenit će se odgovarajuće 

preventivne i zaštitne mjere. Građevinski materijali i otpad će se skladištiti isključivo na određenim, jasno 

obilježenim površinama koje se ne nalaze na rastresitom ili vodopropusnom tlu. Ako se privremeno 

korištenje takvog tla ne može izbjeći, postavit će se zaštitni slojevi radi sprječavanja zagađenja, a površina 

će nakon upotrebe biti sanirana. Opasne supstance, poput ulja i maziva, skladištit će se u zatvorenim 

posudama postavljenim na čvrstim, vodonepropusnim površinama, udaljenim od odvoda. U slučaju 

akcidentnog prosipanja, primijenit će se postupci za hitno reagovanje, a na lokaciji će biti dostupni piljevina 

ili drugi apsorpcioni materijal radi brze sanacije kontaminiranog područja. Radi očuvanja stabilnosti tla 

tokom zemljanih radova na rekonstrukciji i sanaciji kanalizacione mreže u 11 objekata KCUS-a, radovi će se 

izvoditi za vrijeme suhih perioda godine. Oprema će se redovno pregledati radi provjere eventualnih 

curenja, a na gradilištu neće biti dozvoljeno servisiranje i dopunjavanje goriva. 

 

o Otpad i opasni materijali: Građevinski radovi će generirati različite vrste otpada, od kojih će neki biti opasni 

otpad. Očekivane vrste otpada uključuju oštećeni fasadni malter, krovne crijepove, ostatke građevinskog 

materijala, otpadno drvo i staklo nastalo od zamjene prozora, kao i veliku količinu električnog i elektronskog 

otpada uslijed zamjene rasvjete i druge opreme. Pored toga, očekuje se i stvaranje ambalažnog otpada 

poput kartona, plastike, metala i stakla. Posebnu zabrinutost predstavlja moguća prisutnost materijala koji 

sadrže azbest, koji se potencijalno mogu naći u više objekata. Otpad koji sadrži azbest smatra se naročito 

opasnim i mora se zbrinjavati s posebnom pažnjom radi zaštite zdravlja ljudi i okoliša. Također, zemljani 

radovi u okviru rekonstrukcije i sanacije kanalizacione mreže u 11 objekata KCUS mogu generisati određene 

količine građevinskog otpada i iskopanog tla. 

Radi smanjenja ovih rizika, bit će uspostavljen sveobuhvatan sistem upravljanja otpadom. Izradit će se Plan 

upravljanja građevinskim otpadom koji će obuhvatiti sve vrste otpada, obezbijediti usklađenost sa domaćim 

propisima i definirati jasne procedure za rukovanje, skladištenje, transport i odlaganje opasnog i neopasnog 

otpada. Planom će se definisati pravilno postupanje s materijalima koji sadrže azbest, koje će sprovoditi 

licencirani stručnjaci, kao i razdvajanje otpada na samom gradilištu, bezbjedno spuštanje otpada s krovova 

i redovno uklanjanje građevinskog otpada. Radnici će biti obučeni za pravilno rukovanje i razvrstavanje 

otpada, a svi materijali će se skladištiti u za to predviđenim zonama. Materijali koji se mogu reciklirati, poput 

metala, plastike i stakla, će se odvojiti i predati ovlaštenim operaterima na reciklažu ili tretman, dok će se 

ostali otpad odlagati na sanitarnim deponijama. Bit će strogo zabranjeno neovlašteno odlaganje otpada, 

uključujući spaljivanje na otvorenom prostoru. Količine i vrste otpada će se evidentirati i redovno pratiti, a 

cjelokupna prateća dokumentacija će se čuvati na lokacijama Projekta radi osiguranja pravilnog nadzora i 

kontrole. 

 

o Voda: Voda će se koristiti za ispiranje fasada, miješanje maltera i boja, čišćenje alata i opreme, kao i za piće. 

Potrošnja vode će biti minimalna i ne očekuje se utjecaj na javne niti privatne izvore vodosnabdijevanja, te 

u skladu sa tim nisu potrebne posebne mjere štednje. Postoji manji rizik za površinske i podzemne vode u 

područjima u blizini rijeka, potoka ili na lokacijama s visokim nivoom podzemne vode, u slučaju akcidentnog 

prosipanja ulja ili maziva, iako je ozbiljna kontaminacija malo vjerovatna. Male količine otpadnih voda 

povremeno će nastajati tokom ispiranja i svakodnevnog čišćenja. Nakon padavina, oborinske otpadne vode 

odnosno vode sa manipulativnih površina mogu sadržavati ostatke ili tragove materijala poput maltera, 

ljepila i boja, zbog čega je važno spriječiti da takva voda dospije u kanalizacioni sistem. Budući da Projekat 

ne uključuje zemljane radove velikih razmjera, ne očekuje se značajno povećanje sedimentacije. Količina 

otpadne vode će biti mala i ispuštat će se u sisteme javne kanalizacije, bilo preko postojeće infrastrukture 

na lokaciji ili putem gradske mreže. Također, postoji rizik od onečišćenja oborinskih otpadnih voda uslijed 

nepravilnog odlaganja otpada, naročito na lokacijama koje se nalaze na udaljenosti manjoj od 300 m od 

vodnih tijela. 

Za upravljanje ovim rizicima, izvođači će primjenjivati praktične mjere koje uključuju skladištenje materijala 

i otpada dalje od odvoda, sprječavanje ispiranja materijala u prahu (kao što su cement, gips ili suhe boje), 

čišćenje isključivo na za to predviđenim mjestima udaljenim od izvora vode, te izbjegavanje ispiranja 

ostataka materijala u odvode. Radovi će se planirati tako da se izbjegne izvođenje tokom padavina, kada je 

otjecanje oborinskih otpadnih voda teže kontrolisati. 

 

o Kvalitet zraka: Pojedine aktivnosti tokom radova mogu proizvesti manje količine prašine, naročito prilikom 

uklanjanja starog fasadnog maltera, niveliranja površina, mehaničkog čišćenja boje, zamjene prozora i 

krovnih pokrivača, kao i demontaže stare opreme. Međutim, ne očekuje se da će ovi radovi proizvesti velike 

količine prašine. Izuzetak predstavljaju zemljani radovi u okviru rekonstrukcije i sanacije kanalizacione mreže 

u 11 objekata KCUS, gdje se očekuju privremene povišene koncentracije prašine u neposrednom okruženju 

objekta. Emisija prašine se očekuje u neposrednom području oko objekata, a najizraženije će je primjećivati 

osobe koje borave unutar objekta. Takve emisije će biti kratkotrajne i povremene, bez značajnog efekta na 

obližnje objekte ili na udobnost korisnika. Emisije izduvnih gasova od vozila koja se koriste na gradilištu će 

biti minimalne s obzirom na to da se neće koristiti teška mehanizacija. Očekuje se da će većinu saobraćaja 

u zoni obuhvata činiti privatna vozila radnika i postojećeg osoblja objekta, bez značajnijeg utjecaja na 

kvalitet zraka.. 

Za smanjenje prašine i zagađenja zraka, izvođači će primjenjivati uobičajene dobre prakse. To uključuje 

zatvaranje skela zaštitnim platnima radi zadržavanja otpada i prašine, izbjegavanje preklapanja radova koji 

generiraju povišene koncentracije prašine, redovno čišćenje i metenje popločanih površina, zatvaranje 

posuda sa praškastim materijalima kada se ne koriste i održavanje radnog prostora urednim. Vozila i oprema 

će se redovno servisirati i neće se ostavljati u radnom režimu kada nisu u upotrebi. Sve pritužbe na povišene 

koncentracije prašine će se evidentirati i brzo rješavati. Ukoliko se u blizini odvijaju drugi radovi, uložit će se 

napor u usklađivanje rasporeda izvođenja radova kako bi se izbjeglo preklapanje aktivnosti koje generiraju 

povišene koncentracije prašine. 

 

o Buka i vibracije: Buka na lokacijama Projekta trenutno potiče uglavnom od saobraćaja. Većina projektnih 

objekata se nalazi u urbanim sredinama, gdje su povišeni nivoi buke uobičajeni. Međutim, pojedine lokacije, 

poput ustanova socijalne zaštite u Fojnici i Hadžićima (Pazarić) te kazneno-popravnih ustanova u blizini 

Orašja i Tuzle, smještene su u mirnijim, poluurbanim područjima i mogu biti osjetljivije na povećanje nivoa 

buke. Građevinski radovi će uzrokovati dodatnu buku tokom aktivnosti kao što su bušenje, radovi sa 

udarnim alatima i ugradnja termoizolacije, kao i prilikom zamjene rasvjete, prozora i vrata. Povišeni nivoi 

zvučnog pritiska očekuju se i tokom radova na rekonstrukciji i sanaciji kanalizacione mreže u 11 objekata 

KCUS. Ove aktivnosti mogu proizvoditi i vibracije koje mogu biti neugodne za korisnike, a također ometati 

rad osjetljive medicinske opreme u zdravstvenim ustanovama, naročito u Sarajevu, Tuzli i Mostaru. Buka 

koja će nastajati tokom izvođenja radova bit će privremena i ograničena na neposredno područje izvođenja. 

Kako bi se ovi utjecaji sveli na minimum, primjenjivat će se niz mjera. Sve mašine će biti opremljene 

uređajima za kontrolu buke i redovno održavane. Radovi će se izvoditi isključivo tokom dana, a osoblje će 

biti obučeno da izbjegava nepotrebnu buku. Unaprijed će se najaviti sve aktivnosti koje stvaraju povišene 

nivoe buke, naročito u zdravstvenim ustanovama gdje je potrebno zaštititi ili premjestiti osjetljivu opremu. 

Gdje je to moguće, koristit će se tiša oprema, a ista će se isključivati kada nije u upotrebi. Ako su u blizini 

aktivni drugi radovi, uložit će se napor da se usklade rasporedi izvođenja kako bi se izbjeglo preklapanje 

bučnih radova, posebno u mirnijim područjima. 

 

o Pejzaž i vizuelne vrijednosti: Očekivano trajanje radova na svakom objektu je nekoliko sedmica, u zavisnosti 

od veličine zgrade. Tokom tog perioda, oko objekata će se postaviti privremeni građevinski elementi poput 

skladišta materijala, silosa, ograda i skela. Ovi elementi će privremeno izmijeniti izgled pretežno urbanih 

sredina. Utjecaj na pejzaž će biti kratkotrajan i manjeg intenziteta. U zoni do 30 m od objekta, promjene u 

neposrednom okruženju će biti vidljive, ali bez značajnijeg narušavanja vizuelnih vrijednosti okoline. Na 

većim udaljenostima, radovi će često biti zaklonjeni okolnim zgradama, što će dodatno umanjiti vizuelni 

efekat. 

Za ublažavanje vizuelnih utjecaja, izvođači će primjenjivati niz dobrih praksi. Skele će biti obložene platnom 

neutralne boje koje se uklapa u okolinu. Gradilišta i skladišta materijala će se ograditi i uredno održavati. 

Zaštitit će se travnate površine i drveće, a svaka upotreba zelenih površina za skladištenje materijala 

zahtijevat će odobrenje organa lokalnih vlasti. Kako radovi budu odmicali, privremeni elementi će se 

uklanjati čim više ne budu potrebni, a sve degradirane površine će se sanirati. 

 

o Klimatske promjene: Nekoliko objekata se nalazi u područjima izloženim klimatskim rizicima. Objekti u 

Mostaru, Odžaku, Orašju, Posušju, Prozoru-Rami, Stocu, Širokom Brijegu, Travniku, Tuzli i Zenici mogu biti 

izloženi nedostatku vode, suši ili ekstremnim vrućinama. Rizik od poplava identifikovan je u Odžaku i Orašju 

(riječne poplave), te u Goraždu, Hadžićima (Pazarić), Odžaku, Orašju, Travniku i Sarajevu (poplave i obilne 

padavine). Pojedini objekti u Fojnici i Tuzli nalaze se u zoni rizika od šumskih požara, dok se objekti u Fojnici, 

Goraždu, Livnu, Mostaru, Hadžićima (Pazarić), Posušju, Sarajevu, Širokom Brijegu, Tomislavgradu i Zenici 

suočavaju s potencijalnim rizicima od klizišta i erozije. 

Kako bi se ovi rizici smanjili, Projekat uključuje mjere za jačanje otpornosti objekata. Izolacija zidova i 

krovova, zajedno s ugradnjom novih prozora i vrata, smanjit će pregrijavanje i poboljšati udobnost u 

zatvorenim prostorima tokom vrućih perioda. Krovna izolacija će također pomoći u sprječavanju 

prokišnjavanja tokom obilnih padavina. Modernizacija KGH sistema, uključujući nove bojlere, ventile i 

mjerila, smanjit će potrošnju energije i emisije te omogućiti održavanje stabilne unutrašnje temperature bez 

prekomjernog oslanjanja na hlađenje tokom toplotnih talasa ili suše. U područjima sklonim poplavama, 

primjena kompaktne i vodootporne opreme pomoći će u smanjenju štete i izbjegavanju prekida rada. 

Električne instalacije u vlažnim prostorijama će biti vodootporne i zapečaćene, a kablovi sigurno postavljeni 

kako bi se smanjila izloženost vlazi. Oprema će se instalirati uz niveliranje podloge kako bi se spriječilo 

zadržavanje vode. Sistem za upravljanje energijom omogućit će praćenje i kontrolu grijanja, hlađenja i 

ventilacije, čime se objektima omogućava prilagođavanje ekstremnim vremenskim uslovima uz smanjenje 

energijskog opterećenja. Tokom poplava, sistem će omogućiti prioritetno napajanje ključnih sistema i 

spriječiti prekide u radu.  

Izvođači će, prije početka radova, pripremiti Plan pripravnosti i odgovora u vanrednim situacijama, koji će 

definirati postupke u slučaju ekstremnih vrućina, poplava, šumskih požara i klizišta, te jasno odrediti 

odgovornosti. Izvođači će poštovati tehničke standarde za zaštitu od poplava, EE i protivpožarnu sigurnost, 

te vršiti preglede lokacija radi prisustva klizišta ili erozije. 

Nakon završetka radova, osoblje objekata će redovno provjeravati sisteme odvodnje tokom padavina i 

prijavljivati eventualne probleme lokalnim komunalnim službama. Tokom izvođenja radova na 

rekonstrukciji i održavanju, potrebno je osigurati primjenu rješenja koja uključuju prikupljanje kišnice i 

propusne popločane površine, s ciljem smanjenja rizika od poplava. Potrošnja energije će se kontinuirano 

pratiti radi pravovremenog otkrivanja nepravilnosti i preduzimanja korektivnih mjera. Vodovodni sistemi će 

se redovno kontrolisati kako bi se spriječili gubici i prekidi u radu. U područjima izloženim riziku od šumskih 

požara, objekti će održavati očišćen prostor oko zgrada, bez suhe vegetacije i zapaljivih materijala, a 

evakuacioni putevi će biti stalno prohodni i dostupni. Za svaki objekat će se izraditi ili ažurirati Operativni 

plan pripravnosti i reagovanja u vanrednim situacijama, kojim će se jasno definirati postupci u slučaju 

ekstremnih vrućina, suše, poplava, šumskih požara ili klizišta. 

 

o Zaštita na radu: Faza izvođenja radova obuhvatit će različite aktivnosti, uključujući izolaciju zidova i krovova, 

zamjenu prozora i vrata, unapređenje električnih i rasvjetnih sistema, ugradnju pumpi i solarnih panela, kao 

i vodoinstalaterske radove. Sve navedene aktivnosti podrazumijevaju uobičajene rizike u vezi sa zaštitom na 

radu. 

Radi osiguranja zaštite na radu tokom izvođenja radova, izvođači će pripremiti Plan zaštite na radu u skladu 

sa relevantnim propisima. Ovaj plan će sadržavati odredbe o organizaciji gradilišta, radovima na visini, 

korištenju opreme i alata, rukovanju opasnim materijalima, transportu, elektro-bezbjednosti, ličnoj zaštitnoj 

opremi kao i mjerama sigurnosti tokom izvođenja zemljanih radova. Samo obučeni i kvalifikovani radnici će 

biti ovlašteni da izvode visokorizične zadatke, posebno radove na visini. Po završetku radova, tehničko 

osoblje u objektima će proći obuku o bezbjednom rukovanju i održavanju novoinstaliranih sistema. 

 

o Rizici po zdravlje i sigurnost korisnika, osoblja i posjetilaca: Svi radovi će se izvoditi dok objekti ostaju u 

funkciji, primjenom faznog ili lokalizovanog pristupa. Nije planirano privremeno preseljenje ljudi ni opreme. 

Ovaj pristup nosi određene rizike za korisnike, osoblje i posjetioce. Građevinske aktivnosti poput bušenja, 

farbanja, elektro-radova i ugradnje izolacije mogu narušiti kvalitet unutrašnjeg zraka oslobađanjem prašine, 

mirisa ili hemijskih isparenja. Buka i vibracije od alata i mašina mogu ometati pacijente ili utjecati na rad 

osjetljive medicinske opreme, naročito u zdravstvenim ustanovama. Elektro-radovi nose rizik od požara ili 

strujnog udara ukoliko se ne obavljaju uz odgovarajuće mjere zaštite. Također, ulazak radnika u objekte 

može povećati rizike od rodno zasnovanog nasilja i uznemiravanja, posebno u ustanovama koje zbrinjavaju 

djecu ili osobe sa mentalnim ili fizičkim invaliditetom. Bez adekvatnog nadzora i zaštitnih mjera, ranjivi 

korisnici mogu se osjećati nesigurno ili biti izloženi neprimjerenim interakcijama. Radovi mogu privremeno 

blokirati prilazne puteve ili izazvati gužve u blizini ulaza, naročito kod ustanova sa ograničenim parking 

prostorom ili pristupom. 

Radi smanjenja ovih rizika, primijenit će se skup mjera zaštite i koordinacije. Izvođači će, u saradnji sa FMPU-

om, razviti Proceduru komunikacije i koordinacije kako bi se uskladio raspored izvođenja radova sa 

potrebama svake ustanove, posebno onih koje pružaju neprekidnu njegu svojim korisnicima. Gdjegod je 

moguće, bučni radovi će se planirati van redovnog radnog vremena. Građevinske zone će se fizički odvojiti 

pomoću ograda i odgovarajuće signalizacije. Radnici će nositi identifikacione oznake, pridržavati se kodeksa 

ponašanja i proći obuku. U ustanovama sa ranjivim korisnicima, osoblje će nadgledati sve interakcije i 

ograničiti radnicima pristup osjetljivim područjima objekta. Prašina i mirisi će se kontrolisati redovnim 

čišćenjem, postavljanjem barijera i korištenjem materijala sa niskim emisijama. Protivpožarni sistemi ostat 

će potpuno funkcionalni tokom cijelog perioda radova, a svi izloženi električni elementi će biti izolovani. 

Javna obavještenja će se postaviti najmanje 30 dana prije početka radova, sa kontakt podacima i 

informacijama o mehanizmu za podnošenje pritužbi. Utjecaji na saobraćaj će se smanjiti izradom i 

primjenom posebnog Plana upravljanja saobraćajem, kojim će se definirati i osigurati bezbjedne rute, 

usmjeravanje pješaka i nesmetan pristup za hitne službe.  

 

o Kulturno naslijeđe: Pojedini objekti se nalaze unutar zaštićenih historijsko-urbanih cjelina ili mogu biti pod 

režimom zaštite kulturnog naslijeđa zbog svoje historijske ili arhitektonske vrijednosti. Bez odgovarajućih 

odobrenja i nadzora, radovi na ovim objektima mogu dovesti do nenamjernih izmjena ili oštećenja 

elemenata kulturnog naslijeđa, kao što su originalne fasade, materijali ili arhitektonski detalji. Ovo bi moglo 

umanjiti historijsku vrijednost objekta ili dovesti do nepoštivanja propisa o zaštiti kulturnog naslijeđa. 

Radi sprečavanja ovih rizika, za sve radove na zaštićenim objektima će se zatražiti odobrenje Zavoda za 

zaštitu spomenika prije početka tenderskog postupka. Na taj način će se osigurati da su zahtjevi zaštite 

kulturnog naslijeđa unaprijed poznati i u potpunosti integrisani u obaveze izvođača. Sve planirane aktivnosti 

će se najaviti Zavodu.  

 

o Radni odnosi i uslovi rada: Sve građevinske radove će izvoditi izvođači i njihovi podizvođači, koji su zakonski 

obavezni da poštuju Zakon o radu. Ipak, kao i kod mnogih građevinskih projekata, postoji potencijalni rizik 

od kršenja radnih propisa u slučaju nedostatka adekvatnog nadzora i kontrole. Uobičajeni problemi u 

građevinskom sektoru uključuju neprijavljen ili neformalni rad, duge radne sate te izostanak jasno 

definisanih procedura za podnošenje žalbi od strane radnika. Također, budući da će se na više objekata 

ugrađivati solarni paneli, bit će potrebne dodatne provjere kako bi se osiguralo da komponente korištene u 

solarnim panelima nisu povezane s prinudnim radom u globalnim lancima snabdijevanja. Predviđa se da će 

dio radne snage činiti strani državljani; u nedostatku adekvatnog nadzora, postoji rizik da se takvi radnici 

suoče s problemima u vezi s radno-pravnom dokumentacijom, ugovornim obavezama ili uslovima rada. 

Kako bi se ovi rizici umanjili, izvođači radova će biti obavezni da dostave izjavu o usklađenosti sa radnim 

zakonodavstvom i da se obavežu na poštovanje radnih standarda tokom cijelog perioda izvođenja radova. 

Izvođači će također biti obavezni da uspostave mehanizam za podnošenje pritužbi od strane radnika, u 

skladu sa međunarodnom dobrom praksom, a koji omogućava sigurno i povjerljivo iznošenje zabrinutosti. 

Za objekte na kojima se ugrađuju solarni paneli, izvođači moraju pribaviti pisanu izjavu proizvođača panela 

kojom se potvrđuje da se nije koristio prinudni rad ni u jednom dijelu lanca snabdijevanja. Izvođači koji 

zapošljavaju strane radnike moraju poštovati domaće propise, što uključuje obezbjeđivanje važećih radnih 

i boravišnih dozvola prije zasnivanja radnog odnosa.  

4 Objavljivanje i komunikacija 

Izrađen je Plan uključivanja zainteresiranih strana (PUZS) radi identifikacije zainteresiranih strana, definisanja 

metoda uključivanja i uspostavljanja mehanizma za podnošenje pritužbi specifičnih za Projekat. Cilj PUZS-a je da 

omogući transparentan proces komunikacije i uključivanja zainteresiranih strana, kako bi se osiguralo 

blagovremeno donošenje odluka i podstaklo aktivno učešće svih strana. 

FMPU je objavilo ovaj NTS, PUZS, Informativni letak o postupku podnošenja pritužbi na Projekat kao i Obrazac 

za podnošenje pritužbi. Dokumenti su javno dostupni na lokalnom i engleskom jeziku, u elektronskoj i štampanoj 

formi, na internet stranici FMPU-a (https://fmpu.gov.ba) i na adresi: Hamdije Čemerlića 2, Sarajevo. 

Zainteresirane strane će imati period od mjesec dana da dostave svoje povratne informacije, uključujući 

mišljenja ili zabrinutosti u vezi sa Projektom. FMPU će jasno naznačiti kontakt osobu zaduženu za prikupljanje 

komentara, te dati uputstva za dostavljanje komentara uključujući rok. 

FMPU će pažljivo razmotriti i uzeti u obzir sve komentare zaprimljeni u navedenom periodu. Po okončanju tog 

perioda, pripremit će se sažeti izvještaj koji će sadržavati pregled svih komentara i prijedloga zainteresiranih 

strana, zajedno sa odgovorima FMPU-a i objašnjenjima na koji način su povratne informacije uzete u obzir. 

Matrica komentara će se objaviti na internet stranici FMPU-a kako bi se osigurala transparentnost i informisale 

zainteresirane strane. 

FMPU će također pružati jasne informacije o planiranim građevinskim radovima, putem objavljivanja 

obavještenja s detaljima o početku i trajanju radova, Informativnog letka o postupku podnošenja pritužbi i 

Obrascu za pritužbe, najmanje 30 dana prije početka radova, putem internetske stranice FMPU-a i svih 

uključenih javnih institucija, te postavljanjem obavještenja na ulaze svih 61 zgrade. 

FMPU je uspostavilo mehanizam za podnošenje pritužbi na nivou Projekta, za zaprimanje, razmatranje i 

rješavanje pritužbi. Ovaj mehanizam će omogućiti da se zabrinutosti rješavaju blagovremeno i efikasno, na 

transparentan način, bez manipulacije, uplitanja, prisile, diskriminacije, zastrašivanja ili odmazde, te će biti 

dostupan svim pogođenim stranama, bez bilo kakvih troškova. Detalji o mehanizmu navedeni su u PUZS-u. 

Kontakt informacije Ministarstva: 

Jedinica za implementaciju projekta – Projekat energijske efikasnosti u javnim zgradama u FBiH                                                                       

Ministarstvo prostornog uređenja FBiH 

E-adresa: info@fmpu.gov.ba  

Telefon: +387 33 726 500 

Adresa: Hamdije Čemerlića 2, Sarajevo 

Web-stranica: www.fmpu.gov.ba   

 


